
Wat sê die Bybel oor homoseksualisme?
Liturgie

Sing votum: Ps. 121:1,4 (bl. 608)
Seëngroet
Sb. 12:2:1,2,3 
Voltooiing van Belydenis
Leerstellig HK So 21

Wet uit Eksodus 20

Gebed 

Ps. 89:6,7 (bl. 445)
Skriflesing en prediking

Gebed

Liefdegawe

Ps. 98:1,3 (bl. 488)
Groetseën
Skets

Teks : Romeine 1:26-27

Verlede jaar het die konstitusionele hof verklaar dat sogenaamde homoseksuele huwelike vanaf Desember hierdie jaar gewettig moet word indien wetgewing wat hierdie sogenaamde huwelike reël daaroor nie teen Desember in plek is nie.  Wat is die Bybelse leer oor hierdie saak?
ŉ Verkeerde verklaring van Romeine 1:26-27
Op talle plekke in die Bybel word die beoefening van homoseksualisme reguit verbied. Talle mense beweer egter nou dat ons die Bybel in daardie gevalle nie reg lees nie.  Die Bybelskrywers sou dan nie van beter geweet het nie. Vandag sou ons van beter weet en weet ons die Bybelse afwysings is verkeerd.  Hierdie mense verdraai die Bybel!
ŉ Regte verklaring van Romeine 1:26-27
In Romeine 1 sluit Paulus aan by die skeppingsorde in Genesis 1 en 2.  Homoseksuele gedrag is teen die skeppingswil van God en gaan in teen die diepste bedoeling van seksualiteit naamlik die geestelike “een word” tussen man en vrou in die huwelik. 
Hoe moet ons optree teenoor homoseksuele persone?

Sien die verklaring van die GKSA hieronder.
Preek
Geliefdes in ons Here Jesus Christus

Verlede jaar het die konstitusionele hof verklaar dat indien wetgewing nie daarvoor voorberei en goedgekeur word nie, die huwelikswet van Suid-Afrika vanaf Desember hierdie jaar so gewysig word dat homoseksuele mense ook wettig met mekaar kan trou.  
Hierdie is maar net die nuutste van ŉ hele reeks stappe wat homoseksualiteit in ŉ positiewe lig stel.  Die eerste tree in hierdie hele proses het al in 1973 begin toe die Amerikaanse Psigiatriese Assosiasie homoseksuele gedrag afgehaal het dan hul lys van afwykende gedragspatrone.  Die sogenaamde Gay & Lesbiese Alliansie het hierdie saak wêreldwyd geweldig gedryf en vandag word homoseksualisme oor die algemeen openlik goedgepraat.  

Die vrae wat ons vandag in die prediking gaan beantwoord is:  Vroeër vanoggend het ons erken dat God se Woord, die Bybel, die rigting in ons lewens gee. As Christene onderwerp ons ons aan die Bybel. Nou,
· wat leer die Bybel ons oor homoseksualisme?  

· Hoe moet ons gevolglik vanuit ŉ Bybelse lig oor die sogenaamde homoseksuele huwelik oordeel?

· En hoe moet ons optrede as Christene teenoor homoseksuele persone wees?

Eerstes, wat leer die Bybel ons oor homoseksualisme?

Broers en Susters, dit is opmerklik dat die beoefening van homoseksualisme, soos alle ander sondes, regdeur die Bybel in sterk taal afgewys word.

· In Genesis is dit is onder andere vanweë die sonde van homoseksuele vergrype dat die stede van Sodom en Gomorra met hul inwoners deur die Here verdelg is.
· In Levitikus word die beoefening van homoseksuele aktiwiteite met die dood strafbaar gemaak.

· Maar ook in die Nuwe Testament word sterk uitsprake teen die beoefening homoseksualiteit gelewer.  So staan daar byvoorbeeld in 1 Timoteus 1 “’n Mens moet onthou dat die wet nie vir die wetsgehoorsame bedoel is nie, maar vir mense wat hulle nie aan wet en orde steur nie (en dan word ŉ hele lys sondes genoem, waaronder)  ...  ﻿ontugtiges, mense wat homoseksualiteit beoefen ...” 
Hierteenoor word dan in die volgende vers verklaar: “Die gesonde leer is in ooreenstemming met die evangelie wat aan my toevertrou is, die evangelie van die heerlikheid van die goeie God. 
Hierdie is maar enkele tekste wat ek aanhaal. Daar is vele meer.  Duidelik word ŉ verbod op die beoefening van homoseksualisme in die Skrif geplaas.  
Nou ontstaan die vraag:  
· Maar hoe gebeur dit dan dat daar baie mense (en selfs kerke!) is wat sê dat homoseksualisme nie verkeerd is nie?  
· Hulle sê dat die Bybel nie daarteen is nie, en dat mense van dieselfde geslag selfs mag trou!
Die antwoord hierop is kort en eenvoudig:  Dit is deur die Bybel te verdraai dat hierdie mense dit regkry.  En die Bybel waarsku hierteen.  In 2 Petrus 2 word gewaarsku teen leraars (dominees, pastore) wat dwaalleer gaan insmokkel in die kerk.  Interessant is juis in hierdie teks dat een van die gevolge van hierdie dwaalleer wat in die kerk ingedra word is, die sonde van Sodom en Gomorra is (m.a.w. homoseksualisme).

Kom ek gebruik ons teksverse (Romeine 1:26 en 27) om te wys hoe die Bybel verdraai kan word.  Daarna wys ek hoe ons Romeine 1:26 en 27 móét verstaan.
In Romeine 1:26 en 27 staan daar: “Daarom gee God hulle oor aan skandelike drifte. Hulle vroue verander die natuurlike omgang in ’n teen-natuurlike omgang. 27﻿Net so laat vaar die mans ook die natuurlike omgang met die vrou en brand van begeerte vir mekaar. Mans pleeg skandelikhede met mans en bring oor hulleself die verdiende straf vir hulle perversiteit” 

Waaroor gaan dit in hierdie teks?

Hier gaan dit oor mense wat nie gehoorsaam aan die Here is nie.  Hulle dien die Here nie. In Romeine 1:18-32 (die breëre konteks van ons kerngedeelte) word verskeie sondes genoem waarin hierdie mense volhard omdat hulle die Here nie heelhartig dien nie.  Een van hierdie sondes wat ongehoorsame doen, is dan die beoefening van homoseksualiteit.

Kom ons kyk eers hoe hierdie teks verkeerd verklaar word
Daar is drie maniere hoe hierdie teks verdraai kan word.
· Die eerste manier is dat daar gesê word dat Paulus nie van beter geweet het nie.  Vandag weet ons van beter.  Vir Paulus was homoseksualiteit sonde, maar vandag weet ons dat baie mense so gebore word.  Daarom moet ons ons nie meer vandag steur aan die outydse en uitgediende sienings van Paulus wat die Romeinebrief geskryf het nie.  Romeine 1:26 en 27 is daarom vir ons vandag irrelevant.
· Die tweede manier waarop hierdie teks verdraai kan word, is dat gesê word ons moet mooi lees wat Paulus skryf.  Hy sê dat die manne en vroue sonde doen deur teen-natuurlike dinge te doen.  Maar wat is dan nou natuurlik en wat is teen-natuurlik?

Volgens hierdie mense is dit natuurlik vir ŉ man om te smag na ŉ vrou en ŉ vrou na ŉ man.  Sou ŉ normale man dan omgang hê met ŉ man of ŉ normale vrou met ŉ vrou, is dit teen-natuurlik en sonde. 
Máár (so word gesê) vir ŉ homoseksuele persoon is dit natuurlik om te smag na ŉ persoon van dieselfde geslag.  Sou ŉ homoseksuele persoon dan omgang hê met ŉ persoon van die teenoorgestelde geslag, is dit teen-natuurlik. Dit is dan vir daardie persoon sonde.  

Dink ons mooi oor hierdie argument dan besef ons die belaglikheid daarvan.  Dit is soos om te sê dat dit natuurlik vir ŉ verkragter is om te verkrag.  ŉ Verkragter wat verkrag doen dan nie sonde nie – hy doen maar net waartoe sy natuur hom lei.

· Die derde manier waarop hierdie teks verdraai word, is deur te sê dat hierdie teks verwys na algemene losbandigheid.  As twee homoseksuele persone in ŉ verhouding getrou is aan mekaar en nie rondslaap nie, dan is dit nie losbandig nie en word nie sonde gepleeg nie.  
Die reëling van hierdie tipe homoseksuele verhoudings word dan ook beoog met die beplande homoseksuele huwelike eersdaags in Suid-Afrika.
Kom ons weerlê hierdie drie verdraaiings van ons teks deur te kyk na 

die regte verklaring van Romeine 1:26-27
Geliefdes, om te sê dat Paulus nie van beter geweet het nie, is bloot onwaar.  In die tyd en wêreld waarin Paulus geleef het, was homoseksualisme algemeen bekend.  Om die waarheid te sê, die beoefening van homoseksualisme is op talle plekke geduld en selfs aangemoedig.  Antieke geskrifte is vol van verwysings hierna.
· Hoekom sou Paulus hom skerp uitspreek teen iets wat algemeen in sy wêreld beoefen is, tensy hy daarvan oortuig was dat dit teen die wil van die Here is?

Om te sê dat hy hom slegs uitspreek teen algemene losbandigheid maar nie teen homoseksuele mense wat in ŉ verhouding getrou aan mekaar is nie, is ook nie waar nie.  

· Hoekom noem hy algemene losbandigheid by die naam, maar dan ook elke keer die beoefening van homoseksualisme daarby?

Deur ons teks met die regte Bybelverklaarmetodes te ondersoek, kry ons verdere insig op hierdie kwessie. Die probleem met homoseksualisme is dat dit gaan oor die verandering van die natuurlike orde van die Here.  Tydens die skepping van alle dinge het die Here die mens as man en vrou geskape – nie as man en man, of vrou en vrou nie.  
Dit was die bedoeling van die Here dat die mens man en vrou moes wees. Daarom dat die Here bepaal het dat man en vrou mekaar sal aankleef en een word. As God bepaal het dat mans vir mans moet liefhê en vroue vir vrouens, dan het die mens en alle dierspesies lankal uitgesterf.

Homoseksuele gedrag is dus teen die skeppingswil van God en gaan in teen die diepste bedoeling van seksualiteit naamlik die geestelike “een word” tussen man en vrou in die huwelik.
Broers en Susters, wanneer ons oor die beoefening van homoseksualiteit praat, dan is dit uiters belangrik om in te sien dat homoseksualiteit nie die enigste vorm van seksuele sonde is nie.  Om enige vorm van geslagsomgang met iemand anders voor of buite die huwelik te beoefen, is sonde.
Die probleem met die beoefening van homoseksualisme is dus tweeledig:  

· In die eerste plek is dit ŉ seksuele aktiwiteit wat buite die huwelik beoefen word.  

· In die tweede plek is dit ŉ seksuele aktiwiteit wat teen die skeppingsorde van die Here ingaan... ..
Maar nou word die bewering gemaak en die vraag gevra:  Daar is bewyse dat mense met ŉ homoseksuele gerigtheid gebore word. 

Kan sulke mense wat getrou aan mekaar is dan nie maar trou nie?

Geliefdes, die antwoord hierop is nee.  God het die huwelik ingestel tussen man en vrou.  Dit is sy natuurlike skeppingsorde.  Daarby is die godgegewe plek vir seksuele aktiwiteit die huwelik. 
· Net soos ŉ ongetroude persoon hom/haarself van omgang met ŉ ander persoon moet weerhou, 
· so moet ŉ homoseksuele persoon hom/haarself van omgang met ŉ ander persoon weerhou. 
· Dit is die wil van God volgens God se Woord!
Word daar dan nie gediskrimineer teen mense met ŉ homoseksuele gerigtheid nie?

Ons moet erken dat dit blyk dat baie mense nie kies om ŉ homoseksuele gerigtheid te hê nie.  Omstandighede buite hulle beheer het hulle so gevorm.  Dit blyk ook dat baie mense hierdie nie oriëntasie na ŉ heteroseksuele oriëntasie kan verander nie.
Máár, Romeine 1 leer ons dat God die mens nie met ŉ homoseksuele gerigtheid geskape het nie.  Romeine 1 leer ons dat ŉ homoseksuele gerigtheid deel van die gevolge van die sondeval is – dit is deel van die verdorwenheid van die natuur.  Dit is net so deel van die menslike afwykings wat die sondeval te weeg gebring het soos die geneigdheid tot pedofilie, woedeuitbarstings, maniese depressie, en ander afwykende gedragspatrone.

Dit is ŉ gedragspatroon waarteen so ŉ persoon sy hele lewe lank moet veg.  Volgens die Bybel, God se Woord, kan ons dit nie goedpraat nie.  
· Daarom dat mense wat hiermee worstel nie in die oë van die Here kan trou nie.  
· Al verander ons regering die huwelikswet, sal so ŉ verbintenis nie in die oë van die Here ŉ huwelik kan wees nie.  
· As kerk kan ons dit dus nie goedkeur nie.
Hoe moet die kerk dan teenoor homoseksuele persone optree?
Moet ons die saak net afwys en dit daar laat?

Nee, die kernbegrip wat die optrede van die kerk teenoor homoseksuele persone moet omskryf, is die begrip liefde.  Ons mag nie sulke persone haat nie.  Immers, as God ons gehaat het, sou Hy nooit sy Seun Jesus Christus vir ons laat sterf het nie.  En Christus het nie net vir ons wat met ons sondes worstel gesterf nie.  Christus het ook gesterf vir mense wat met die gebrokenheid van homoseksualisme worstel.  

ŉ Persoon met ŉ homoseksuele gerigtheid is net so ŉ mens soos ek en jy. 
· Net soos ek en jy met ons sondige ingesteldhede en neigings worstel en daarteen veg, 
· so worstel daardie mense met hul sondige ingesteldhede en neigings.  
Ons is nie beter as hulle nie.  Hulle is nie slegter as ons nie!
As kerk het ons twee take teenoor mense wat worstel met homoseksualisme

Die eerste taak is ŉ getuienistaak.  Teenoor hierdie mense moet die liefde, genade en vergifnis van Christus getuig word.  Hierdie mense moet aangemoedig word om met God se krag te stry teen hierdie sondige gerigtheid binne hulself en nie hul oriëntasie uit te leef nie.  
· Net soos gewone ongetroude mense kuis moet lewe, so moet hulle kuis lewe. 

· Net soos ons met ons vir sondige neigings God se vergiffenis daarvoor vra en met God se krag daarteen stry, so moet ons mense wat met die gerigtheid tot homoseksualiteit stry, bemoedig en aanmoedig om dit voor Christus te bely en met God se krag daarteen te veg.

Die tweede is ŉ pastorale taak.  Iemand
 het dit soos volg gestel: 
· So ŉ persoon moet volledig in die gemeenskap van die gelowiges opgeneem word en kan nie as gevolg van die afwykende oriëntasie uitgesluit word uit, byvoorbeeld, die kerklike ampte nie. 
· So ŉ persoon moet gelei word om die afwykende oriëntasie te hanteer sonder om dit op enige wyse seksueel uit te leef. 
Net soos enkellopende heteroseksuele mense, geskeides, weduwees en wewenaars nie hulle seksuele begeertes in buite-egtelike verhoudinge mag uitleef nie, net so moet die persoon met die homoseksuele oriëntasie nie sy seksuele begeerte uitleef in homoseksuele gedrag nie. Daarby moet hierdie mense begelei word om hul oriëntasie beter te hanteer en beter keuses uit te oefen.
Wat is dus ons gevolgtrekking?

Geliefdes, duidelik is hierdie ŉ baie komplekse saak.  Baie menslike emosie is ter sprake. Maar God se Woord staan vir ons duidelik.  As ons gehoorsaam wil wees aan die Here, moet ons gehoorsaam wees aan alles wat Hy in sy Woord openbaar.

Ja, die huwelik is slegs bedoel vir ŉ man en ŉ vrou. 
· Maar baie het as gevolg van die gebrokenheid van hierdie wêreld ŉ ander oriëntasie.  Die uitleef van hierdie sondige oriëntasie word deur God verbied. 
· Mense wat met hierdie sondige oriëntasie worstel moet in liefde deur ons gehelp en begelei word om aan God gehoorsaam te wees.

Ja, dit is moeilik. Tog is daar groot waarheid in die volgende spreuk van Salomo: “Gehoorsaamheid aan God  lei tot die lewe, dit is ’n pad wat nie na die dood lei nie.” 

AMEN
Verklaring van die GKSA

Die volgende voorlegging is deur ons kerkverband (GKSA) aan die Portefeulje-komitee van die Departement van Binnelandse Sake gemaak oor die wysiging van die Huwelikswet

· Volgens die Skrif is homoseksuele gedrag teen die skeppingsorde (contra naturam). God het die heteroseksuele monogame huwelik ingestel as die ruimte waarbinne seksualiteit moet plaasvind. Daarom moet enige vorm van homoseksuele gedrag en dus ook die sogenaamde homoseksuele huwelik deur die Christelike etiek afgewys word. Persone met die homoseksuele oriëntering het die verantwoordelikheid om hulle te weerhou van homoseksuele gedrag net soos alle ander mense ten opsigte van hulle gebroke menslike natuur selfbeheersing moet beoefen. 

· Vanweë die feit dat homoseksuele gedrag contra naturam is, kan die Christelike etiek en dus ook die kerk nie enige legitimiteit verleen aan ’n homoseksuele verhouding of ‘n homoseksuele huwelik nie. Hierdie beskouing vorm die waardestelsel van die meerderheid van die Suid-Afrikaanse samelewing. Vanweë die feit dat ‘n grondwet groei uit ‘n bepaalde geskiedenis en die waardestelsel van die gemeenskap behoort te weerspieël, behoort die owerheid in Suid-Afrika daarom ook nie enige legitimiteit te verleen aan homoseksuele huwelike nie. Aangesien wetgewing ook ‘n etiese waarde weerspieël en skep sal sodanige wetgewing die boodskap aan die Suid-Afrikaanse bevolking deurgee dat homoseksuele gedrag moreel aanvaarbaar is en normale gedrag is. 

· Dit is verder ons mening dat die wetlike herdefiniëring van die huwelik tot ‘n verbintenis wat mense van dieselfde geslag kan insluit, verreikende gevolge vir ons samelewing kan hê. Dit sal beteken dat homoseksuele egpare ook kinders wetlik mag aanneem en grootmaak.  Volgens ons kan ‘n homoseksuele huwelik nie ‘n ruimte bied waarin kinders natuurlik opgevoed kan word nie, aangesien studies reeds bewys het dat kinders leiding van ouers van beide geslagte nodig het. Sodanige herdefiniëring van die huwelik sal eerder tot verdere abnormaliteite in ons samelewing lei, wat reeds swaar getref word deur die verbrokkeling van familie-en gesinsnetwerke. Verder sal ‘n herdefinisie van die huwelik beteken dat die staat die reg op seksuele oriëntasie ingevolg artikel 9 van die Grondwet ongekwalifiseerd handhaaf, sonder om enige grense vir die uitoefening van die reg te stel. Dit sal volgens ons ruimte laat vir die toekomstige wettiging van poligamiese huwelike en ander verbintenisse . 

· Volgens die gedragswetenskappe is die homoseksuele oriëntering van kern- of egte homoseksueles nie veranderbaar nie. Hierdie oriëntasie is geleë in ‘n bepaalde verlies in die ontwikkelingsfases gedurende die kinderjare. Die kerk behoort met Christelike liefde en pastorale deernis die persoon met ‘n homoseksuele oriëntasie te begelei om hierdie verlies te verstaan en te verwerk. Die homoseksuele persoon het nie gekies om so ‘n oriëntasie te hê nie, maar kan kies wat om daarmee te maak. 

· Die gelowige persoon met ‘n homoseksuele oriëntering, wat nie homoseksuele gedrag beoefen nie moet as volle lid van die kerk hanteer word en moet dieselfde regte as enige ander gelowige geniet. As landsburger moet die persoon met ‘n homoseksuele oriëntasie alle regte van die grondwet geniet en mag daar op geen wyse teen so ‘n persoon gediskrimineer word nie. Hierdie regte sluit egter nie die aangaan van ‘n homoseksuele verhouding of huwelik in nie, omdat die huwelik ‘n heteroseksuele verbintenis is. ‘n Homoseksuele huwelik of wettige homoseksuele verbintenis word nie in die Christelike etiek as ‘n fundamentele reg beskou nie. 

· Homofobiese gedrag en ook ander diskriminasie teen persone met ŉ  homoseksuele oriëntasie is egter strydig met die liefdesgebod en dus oneties. Die kerk en die owerheid moet alle vorme van homofobiese gedrag afwys. 

· Persone met ŉ homoseksuele oriëntasie het dus die reg om volledig menslik behandel te word in die kerk en in die samelewing, maar het die verantwoordelikheid om hulle te weerhou van enige vorm van homoseksuele gedrag en kan nie aanspraak maak op die reg van ŉ  homoseksuele huwelik nie. 

